
HÜquqİ  TənZİMləMələR

Topdansatış ticarət və İstehsal fəaliyyəti 
sahəsində vergitutma məqsədləri 

üçün gəlirlərin və xərclərin uçotunun 
aparılması QAydASı

Qaydalar topdansatış ticarət və istehsal fəaliyyəti 
sahəsində vergitutma məqsədləri üçün gəlirlərin və 
xərclərin uçotunun aparılması qaydalarını müəyyən 
edir.

Qaydalara əsasən malların və istehsal ehtiyatlarının 
mədaxilinin sənədləşdiriliməsi qaydası vergi 
ödəyicisinin malları satın aldıqları şəxslərin vergi 
orqanında uçotda olub-olmamasından və vergi 
orqanında uçotda olduğu halda əlavə dəyər 
vergisinin (ƏDV) məqsədləri üçün qeydiyyata 
alınıb- alınmamağından asılı olaraq fərqlənir. 

Belə ki, mallar və istehsal ehtiyatları ƏDV 
məqsədləri üçün qeydiyyata alınmayan vergi 
ödəyicisindən alındıqda, qaimə- faktura və ya 
elektron- qaimə faktura tələb edilir və malların 
və istehsal ehtiyatlarının anbara təhvil verilməsi 
müvafiq olaraq “Malların təhvil-qəbul aktı” və 
“İstehsal ehtiyatlarının təhvil- qəbul aktı” ilə 
sənədləşdirilir1. Mallar və istehsal ehtiyatları 
ƏDV məqsədləri üçün qeydiyyata alınan vergi 
ödəyicisindən alındıqda isə əlavə olaraq elektron 

vergi hesab-fakturasının da verilməsi tələb edilir2. 
Mallar və istehsal ehtiyatları vergi orqanında 
uçotda olmayan şəxslərdən satın alındıqda qaimə- 
faktura və elektron- qaimə fakturanı müvafiq olaraq 
“Malların alış aktı” və ya “İstehsal ehtiyatlarının 
alış aktı” əvəzləyir3. Mallar və istehsal ehtiyatları 
təhtəlhesab şəxs tərəfindən satın alına bilər, bu 
zaman vergi ödəyicisi tərəfindən etibarnamə 
təqdim edilməlidir4. 

Malların və istehsal edilmiş hazır məhsulların satışı 
qaimə-faktura və ya elektron-qaimə faktura və 
ya elektron vergi hesab-fakturası, malların dəyəri 
POS- terminal vasitəsilə ödənildikdə əlavə olaraq 
POS- terminaldan çıxarışın təqdimi ilə həyata 
keçirilir. Mallar ticarət obyektlərinə məsul şəxs 
tərəfindən imzalanmış sifariş əsasında buraxılır və 
bir məsul şəxsdən digərinə verilərkən «Malların 
təsərrüfatdaxili yerdəyişməsi qaimə-fakturası» 
tərtib edilir. Malların itməsi, əskik gəlməsi və s. bu 
kimi hallar baş verdikdə “İtmiş, əskik gəlmiş, xarab 
və ya zay olmuş və oğurlanmış mallar barədə akt”la 
sənədləşdirilir5.

“Topdansatış ticarət fəaliyyəti sahəsində vergitutma məqsədləri üçün gəlirlərin 
və xərclərin uçotunun aparılması qaydası” və “İstehsal fəaliyyəti sahəsində 

vergitutma məqsədləri üçün gəlirlərin və xərclərin uçotunun aparılması 
qaydası” (“qaydalar”) Azərbaycan Respublikasının Prezidentinin 16 iyun 

2017-ci il tarixli Fərmanı ilə təsdiq edilmişdir.

1 Qaydalar,  Maddə 3.1.1.
2 Qaydalar,  Maddə 3.1.2.
3 Qaydalar, Maddə 3.2.
4 Qaydalar, Maddə 3.3.
5 Topdansatış ticarət fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 

4; “İstehsal fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 6.

Mallar və istehsal ehtiyatları idxal edildikdə isə 
anbara mədaxil alış dəyərini təsdiq edən sənəd 
və anbara təhvil verilmə ilə bağlı təhvil-qəbul aktı 
tərtib edilməlidir. Uçot məqsədləri üçün idxala dair 
gömrük bəyannaməsi, faktura (invoys), müqavilə, 
daşınmaya dair müqavilə, gömrük təmsilçiliyinə 
dair səlahiyyətin verilməsini təsdiq edən sənəd, 
əmtəə-nəqliyyat qaiməsi, gömrük ödənişlərinin 
ödənilməsini və ya gömrük borcuna görə təminatın 
verilməsini təsdiq edən sənədlər tələb edilir. Uçot 
sənədlərində qeydiyyat zamanı alış qiymətinin 
(faktura qiyməti), nəqliyyat xərclərinin, malların 
yüklənmə, boşaldılma, yenidən yüklənmə, saxlanma 
və sığorta xərclərinin cəmi nəzərə alınır6.

Mallar və istehsal ehtiyatlarının təsərrüfatdaxili 
hərəkəti Malların (istehsal ehtiyatlarının) 
yerdəyişməsi qaimə-fakturası ilə sənədləşdirilir7. 
Malların hərəkəti nəqliyyat vasitəsilə həyata 
keçirildikdə, əlavə olaraq nəqliyyat vasitəsinə “Yük 
avtonəqliyyatı üçün yol vərəqi” verilir8. Mədaxil 
edilən mallar geri qaytarıldığı halda isə “Malların 
qaytarılması aktı” tərtib edilir9. 

Mallar alış qiyməti ilə deyil satış qiyməti ilə uçota 

alındıqda alış dəyəri ilə satış qiyməti arasındakı fərq 
ticarət əlavəsi hesabında ayrıca uçota alınmalıdır10. 

Vergitutma məqsədləri üçün gəlirin əldə edilmə 
və xərclərin müəyyən edilməsi vaxtı kassa və ya 
hesablama metodundan istifadə edilməsindən asılı 
olaraq müəyyən olunur. 

Anbarlarda malların qalığı hər bir məsul şəxs 
(anbar) üzrə ayrılıqda inventarizasiya aparılmaqla 
müəyyən edilir və malların mühasibat uçotu üzrə 
qalıqları inventarizasiya nəticəsində aşkar edilən 
faktiki qalıqlarla tutuşdurulur və nəticəsindən asılı 
olaraq, malların uçotunda düzəlişlər edilir11. 

Qeyd edilənlər ilə yanaşı Qaydalar vergi 
ödəyicisinin xərci olan məsrəflərin sıyahısını 
sadalayır12. Həmçinin, istehsal ehtiyatlarının əsas 
və köməkçi istehsal sahələrinə buraxılışı və hazır 
məhsulların anbara mədaxilinin sənədləşdirilməsi 
qaydaları da müəyyən edilir13. 

Qaydalarda sadalanan bir sıra sənədlər ciddi 
hesabat blanklarıdır və forması Azərbaycan 
Respublikasının Maliyyə Nazirliyi tərəfindən təsdiq 
edilir14. 

Qaydalar 2017-ci ilin iyulun 15-dən qüvvəyə minir.

6 Qaydalar, Maddə 3.4.
7 Qaydalar, Maddə 3.5.
8 Topdansatış ticarət fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, 

Maddə 3.6.
9 Topdansatış ticarət fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 3.7.
10 Topdansatış ticarət fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 3.11.
11 Topdansatış ticarət fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 

6.; “İstehsal fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 8.
12 Topdansatış ticarət fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 

5; “İstehsal fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 7.
13 “İstehsal fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 4, 5.
14 Topdansatış ticarət fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 

7; “İstehsal fəaliyyəti sahəsində vergitutma məqsədləri üçün gəlirlərin və xərclərin uçotunun aparılması Qaydası”, Maddə 9.

